
Thema: Dangos cariad at eraill

Nôd: 

Annog y disgyblion i feddwl sut y gallan nhw ddangos cariad at eraill mewn ffordd ymarferol.

Adnoddau: 

Llwy garu draddodiadol. Copi o’r darlleniad. Copi o’r weddi.

Agor y Drws:  

Yr athro i ddangos y llwy a holi’r plant beth ydyw.  Egluro pwrpas y llwy – bod bechgyn ifanc ers talwm yn treulio amser yn naddu’r llwyau er mwyn dangos maint eu cariad ac yna yn eu cyflwyno i’w cariadon.  

Beth ydy’r ffordd gyfoes o wneud hyn?  (cardiau San Ffolant, Santes Dwynwen, prynu CDs, prynu modrwy etc.)

Camu ’Mlaen

Peth naturiol ydy dangos maint ein cariad ni tuag at bobl eraill mewn rhyw ffordd – rhoi  anrheg, neu wneud rhywbeth drostyn nhw.

Mae Cristnogion yn credu bod Duw wedi dangos maint ei gariad tuag at bobl wrth anfon Iesu Grist i’r byd. Bu Iesu’n dysgu pobl am gariad Duw, ac roedd yn dangos cariad Duw ar waith (sut? – holwch y dosbarth -  Iacháu, cadw cwmni i bobl difreintiedig, maddau etc). Mae Cristnogion yn credu bod Iesu Grist wedi rhoi ei hun, wedi aberthu ei hun ar y Groes er mwyn i Dduw faddau iddyn nhw am bopeth drwg mae nhw’n ei wneud mewn bywyd.

[image: image4.wmf]
O’r Beibl: 

Ioan 3: 16,17

. 
16 "Oherwydd roedd Duw yn caru’r byd cymaint nes iddo roi ei unig Fab, er mwyn i bwy bynnag sy'n credu ynddo beidio â mynd i ddistryw ond cael bywyd tragwyddol. 17 Oherwydd anfonodd Duw ei Fab i achub y byd, nid i gondemnio’r byd. 
Ioan 15: 9 – 14

 
9 "Dw i wedi'ch caru chi yn union fel mae'r Tad wedi fy ngharu i. Arhoswch yn fy nghariad i. 10 Byddwch yn aros yn fy nghariad i drwy wneud yr hyn dw i’n ei ddweud, fel dw i wedi bod yn ufudd i’m Tad ac wedi aros yn ei gariad e. 11 Dw i wedi dweud y pethau hyn er mwyn i chi fod yn llawen fel dw i’n llawen. Byddwch chi’n wirioneddol hapus! 12 Dyma dw i'n ei orchymyn: Carwch eich gilydd fel dw i wedi eich caru chi. 13 Y cariad mwya all unrhyw un ei ddangos ydy bod yn fodlon marw dros ei ffrindiau.

(detholiad o aralleiriad o Efengyl Ioan o wefan beibl.net)

Munud i Feddwl:
Sut allwn ni ddangos cariad at bobl eraill?  At y teulu/ ffrindiau / a’r rhai mewn angen ymhell ac agos. Ydych chi fel dosbarth eisiau trefnu gweithgarwch i helpu pobl mewn angen?  Os ydych, yna pa weithgarwch fyddai’n bosibl?

Gweddi:
Arglwydd Dduw,

Diolch i ti am anfon Iesu i’r byd.

Dangosodd Iesu ei gariad wrth ofalu am eraill.

Dysgodd eraill am dy gariad Di.

Roedd yn barod i farw dros eraill.

Helpa ni i ddangos ein cariad at eraill. Amen

